
Larrepetit

Castillo Suarez

Funtzionarioak

Askori, funtzionario hitza aipatzean, burutara datorkie leihatila batean dagoen pertsona, eginkizun handiegirik ez duena eta «etor zaitez bihar inprimakia beteta» esaten duena modu zakarrean. Gutxiago jabetzen dira ebakuntza bat egin behar digutenean esku-ohean eramaten gaituena ere funtzionarioa dela, herriko festetan oholtza muntatu eta desmuntatzen duena, bigarren hezkuntzako institutuko atezaina, haur eskolako zaintzaileak, parkeak ureztatzen dituzten lorezainak... Horiek ere funtzionarioak dira, baina ez dituzte soldata onak inondik ere, areago eremu pribatuarekin alderatuta.

Zabalduta dagoen beste ideia oker bat da administrazioan denak direla funtzionarioak, alegia, denek dutela behin betiko lanpostua. Egun, ordea, behin-behinekotasuna oso handia da administrazioetan, askoz merkeago ateratzen baitira antzinatasunik kobratuko ez duen langileak. 

Administrazioan, norbait soberan egotekotan, izendapen libreko kargu asko dira, maiz haien meritu bakarra konfiantza politikoa baita, eta departamentu, zerbitzu eta atal askoren arduradunak dira kudeatzen duten gaiari buruz inolako ezagutzarik izan gabe, eta, beraz, bere menpekoak zuzentzeko inolako gaitasunik gabe. Horiek dituzte soldatarik handienak administrazioan, eta, norbaiti soldata jaistekotan, haiei jaitsiko nieke eta ez, inondik inora, administrazioko eskalan beheko mailetan dauden funtzionarioei zein aldi baterako langileei.

